
KORRISPONDENZA

IĊ-CHAIRPERSON (Onor. Glenn Bedingfield): Nilqagħkom għal din l-ewwel laqgħa tal-Kumitat Permanenti dwar l-Affarijiet Barranin u Ewropej. Nilqa’ lill-Membri l-ġodda ta’ dan il-Kumitat li huma l-Onor. Bernice Bonello, l-Onor. Alex Borg, l-Onor. Mario de Marco, l-Onor. Rebecca Buttigieg, l-Onor. Amanda Spiteri Grech u l-Onor. Naomi Cachia. Il-Ministru Ian Borg, li huwa wkoll Membru ta’ dan il-Kumitat ma setax ikun magħna llum kif ukoll l-Onor. Beppe Fenech Adami, li huwa l-kelliem ewlieni tal-Oppożizzjoni dwar l-affarijiet barranin. 

Illum għandna żewġ items fuq l-aġenda tagħna; il-ħatra tal-Membri fuq il-Working Group 1 u Affarijiet Oħra. Imma qabel ma ngħaddu għall-ewwel item tagħna nixtieq ninformakom li għandna xi korrispondenza. Għandna ittra mingħand il-Ministru Ian Borg, datata 17 ta’ Mejju 2022 u intitolata “Lifting of Reservations for the Fit for 55 package of legislative Proposals”. Insejjaħ lis-Sur Ian Paul Bajada sabiex jagħtina brief dwarha. 

IS-SUR IAN PAUL BAJADA (Research Officer II): Sur President, irċevejna ittra mill-Ministru għat-Trasport, Infrastruttura u Proġetti Kapitali, fejn qiegħed jinforma lill-Kumitat dwar erba’ proposti li jagħmlu parti mill-pakkett leġislattiv hekk imsejjaħ “Fit for 55”. Hawnhekk l-Unjoni Ewropea qiegħda tipprova tnaqqas l-emissjonijiet b’55% sal-2030. Issa hemm numru ta’ liġijiet li l-għan tagħhom hu proprju biex jintlaħaq dan it-tragward. F’din l-ittra qiegħed jinforma li fuq dawn l-erba’ proposti, jiġifieri COM 2021/559, COM 2021/561, COM 2021/562 u COM 2021/567 diġà ntlaħaq dak li jissejjaħ il-general approach. 

Dan ifisser li l-Kunsill ikun ftiehem biex jagħti l-mandat lill-presidenza biex tkun tista’ tibda tinnegozja mal-European Parliament. Il-general approach dik li tkun tfisser. Però ma jfissirx li l-liġi tkun għaddiet. Jiġifieri mbagħad jidħlu fi stadju ta’ negozjati dawk li ħafna drabi jissejħu t-trialogues bejn il-Kummissjoni, il-Parlament Ewropew u l-Kunsill ħalli finalment tintlaħaq deċiżjoni finali. Il-COM 562 żgur se jitla’ fl-aġenda waqt il-Working Group għax tellajtu jien bħala item importanti. Imbagħad wieħed ikun jista’ jiddiskuti minn hemm. Fl-opinjoni tiegħi jkun tajjeb - issa jekk hux fuq livell ta’ Working Group jew inkella hux fuq livell ta’ Kumitat wieħed irid jara – li wieħed jara jekk ikunx possibbli li jew jiġi l-Ministru jew inkella rappreżentant tiegħu sabiex jagħti preżentazzjoni fuqhiex wasal dan il-pakkett, speċjalment dawk li l-aktar jolqtu lilna għax hemm proposti li jolqtu lil Malta mhux ħażin. 

IĊ-CHAIRPERSON: Għall-562 qed tgħid? 

IS-SUR IAN PAUL BAJADA: Il-562 tellajtha fl-aġenda tal-Working Group bħala item importanti, però hemm proposti li lanqas huma msemmijin li huma ta’ importanza kbira bħalma hija pereżempju l-Emission Trading Scheme. Jekk tara l-mistoqsija tal-Gvern iqajjem numru ta’ issues. Issa jista’ jkun li waqt il-proċess leġislattiv dawn l-explanatory memoranda jkunu ġew trattati imma mbagħad wieħed jara minn hemm. 

IĊ-CHAIRPERSON: Hawn mistoqsijiet jew rimarki fuq din? (Onor. Membri: Le) It-tieni ittra li għandna hija mingħand is-Sur David Sammut, Director of International Economic Policy of the Economic Policy Department, li jixtieq jagħmel preżentazzjoni lill-Kumitat sal-aħħar ta’ Ġunju. Għalhekk irridu nsibu data biex nagħmlu din il-laqgħa.  


ĦATRA TA’ MEMBRI FUQ GRUPP TA’ ĦIDMA I

IĊ-CHAIRPERSON: Tistgħu tgħiduli min se jkunu l-Membri fuq dan il-Grupp min-naħa tal-Oppożizzjoni? 

ONOR. MARIO DE MARCO: Min-naħa tal-Oppożizzjoni se ninnominaw lill-Onor. Bernice Bonello u lill-Onor. Alex Borg. 

IĊ-CHAIRPERSON: Tajjeb wisq. Min-naħa tal-Gvern qed jiġu proposti l-Onor. Naomi Cachia u l-Onor. Amanda Spiteri Grech. Issa jekk m’hawnx xi tressqu fuq Affarijiet Oħra nistgħu ntemmu l-laqgħa. Nirringrazzjakom.  

Fil-4.45 p.m. il-Kumitat aġġorna għal data u b’aġenda li kellhom jiġu kkomunikati aktar tard.

